
శ్రీసఙ్కష్టమోచనస్తోత్రమ్    ౨

కాశీపీఠాధీశ్వర జగద్గురుశఙ్కరాచార్యస్వామి
శ్రీమహేశ్వరానన్దసరస్వతీవిరచితం   స్తోత్రమ్
సిన్దూరపూరరుచిరో  బలవీర్యసిన్ధుః

బుద్ధిప్రభావనిధిరద్భుతవైభవశ్రీః     ।
దీనార్తిదావదహనో వరదో వరేణ్యః

సఙ్కష్టమోచనవిభుస్తనుతాం  శుభం నః ॥ ౧॥
సోత్సాహలఙ్ఘితమహార్ణవపౌరుషశ్రీః  

లఙ్కాపురీప్రదహనప్రథితప్రభావః    ।
ఘోరాహవప్రమథితారిచయప్రవీరః 

ప్రాభఞ్జనిర్జయతి    మర్కటసార్వభౌమః ॥౨॥
ద్రోణాచలానయనవర్ణితభవ్యభూతిః 

శ్రీరామలక్ష్మణసహాయకచక్రవర్తీ    ।
కాశీస్థదక్షిణవిరాజితసౌధమల్లః 

శ్రీమారుతిర్విజయతే  భగవాన్ మహేశః ॥ ౩॥
నూనం స్మృతోఽపి దదతే భజతాం కపీన్ద్రః

సమ్పూజితో దిశతి వాఞ్ఛిత-సిద్ధివృద్ధిమ్   ।
సంమోదకప్రియ  ఉపైతి  పరం ప్రహర్షం 

రామాయణశ్రవణతః  పఠతాం శరణ్యః ॥ ౪॥
శ్రీభారతప్రవరయుద్ధరథోద్ధతశ్రీః    

పార్థైకకేతనకరాలవిశాలమూర్తిః  ।
ఉచ్చైర్ఘనాఘనఘటావికటాట్టహాసః  

శ్రీకృష్ణపక్షభరణః   శరణం మమాఽస్తు ॥ ౫॥
జఙ్ఘాలజఙ్ఘ  ఉపమాతివిదూరవేగో

ముష్టిప్రహారపరిమూర్చ్ఛితరాక్షసేన్ద్రః    ।

శ్రీరామకీర్తితపరాక్రమణోద్ధవశ్రీః   
ప్రాకమ్పనిర్విభురుదఞ్చతు  భూతయే నః ॥౬॥

సీతార్తిదారణపటుః ప్రబలః  ప్రతాపీ
శ్రీరాఘవేన్ద్రపరిరమ్భవరప్రసాదః    ।

వర్ణీశ్వరః  సవిధిశిక్షితకాలనేమిః
పఞ్చాననోఽపనయతాం విపదోఽధిదేశమ్ ॥ ౭॥

ఉద్యద్భానుసహస్రసన్నిభతనుః  పీతామ్బరాలఙ్కృతః
ప్రోజ్జ్వాలానలదీప్యమాననయనో   నిష్పిష్టరక్షోగణః  ।
సంవర్తోద్యతవారిదోద్ధతరవఃప్రోచ్చైర్గదావిభ్రమః    
శ్రీమాన్  మారుతనందనః ప్రతిదినం  ధ్యేయో విపద్భఞ్జనః  ॥౮॥
రక్షఃపిశాచభయనాశనమామయాధి

ప్రోచ్చైర్జ్వరాపహరణం    హననం రిపూణామ్ ।
సమ్పత్తిపుత్రకరణం  విజయప్రదానం

సఙ్కష్టమోచనవిభోః  స్తవనం నరాణామ్ ॥౯॥
దారిద్ర్యదుఃఖదహనం  శమనం వివాదే

కల్యాణసాధనమమఙ్గలవారణాయ  ।
దామ్పత్యదీర్ఘసుఖసర్వమనోరథాప్తిం

శ్రీమారుతేః  స్తవశతావృతిరాతనోతి ॥ ౧౦॥
స్తోత్రం  య ఏతదనువాసరమాప్తకామః

శ్రీమారుతిం  సమనుచిన్త్య పఠేత్ సుధీరః ।
తస్మై  ప్రసాదసుముఖో  వరవానరేన్ద్రః

సాక్షాత్కృతో భవతి శాశ్వతికః సహాయః ॥ ౧౧॥
సఙ్కష్టమోచనస్తోత్రం   శఙ్కరాచార్యభిక్షుణా ।
మహేశ్వరేణ రచితం మారుతేశ్చరణేఽర్పితమ్ ॥ ౧౨॥
ఇతి కాశీపీఠాధీశ్వర జగద్గురుశఙ్కరాచార్యస్వామి
శ్రీమహేశ్వరానన్దసరస్వతీవిరచితం   శ్రీసఙ్కష్టమోచనస్తోత్రం    సమ్పూర్ణమ్  ।

